
తే.గీ. ఆలమందలఁగాపాడు • నలుగులమ్మ | చిలిపిరోగాలఁ దొలగించు నలుగులమ్మ

      గ్రామదేవతగా నొప్పు • కనకరాశి | పగిది నలరారు నల్లూరు • పల్లెటూరు.


సీ.   ఎలయెండ చెట్ల సందులనుండి గోడల | దవిలి తా నిలువుటద్దములుగాఁగ

      గొనగొనజను నింద్రగోపసంఘాతంబు | పందిళ్ళలోఁ జిన్ని • పగడములుగ

      చూరుపట్టియలఁ బిచ్చుక దంపతులచాలు | చెక్కి తీర్చినయట్టి • చిత్రములుగ

      దూలాలగూళ్లసందులనుండి వెడలి మ్రో | గెడితుమ్మెదల మ్రోత  గీతములుగ


తే.గీ. కెరలి వాకిళ్ల తూనీగ • తెరలు మూగి | నెర బుటేదారుగెంబట్టు • పొరపసందు

      సన్నయుల్లడగాగ నాషాఢలక్ష్మి | పగిదిఁ దనరారు నల్లూరు • పల్లెటూరు ||


సీ.   ప్రాఁతగొంగడి వీపు • పై గప్పి బుజమున | గొంకి కర్రను మ్రోచి • కొంకినడచు

      నుచ్చుఁబ్రాతలపింజ • గ్రుచ్చి మున్మొలగట్టి | మఱ్ఱాకు పొత్తివే • మారు మడచు

      కదలిపారెడి గొఱ్ఱె • గమి చేలఁబడకుండ | తాసెతాసేయంచు దగిలి నఱచు

      తోడేలు బొడఁగాాంచి • జాడనే చేయెత్తి | నిక్కి ట్రూహాయని • కుక్కఁబిలచు


తే.గీ. ఆలు తలనిడికొని వచ్చు • నట్టి యటిక | నున్నచల్లయుఁ దమిదకూ • డుప్పు గల్లు

      మెల్లఁగా మ్రింగు గొల్లని • బెంచుతల్లి | పగిది దనరారు నల్లూరు • పల్లెటూరు


సీ.   ఇసుకబావిఁ బనంటు లిడి ముంచుచును వంగ | తోటలకును నీళ్లుఁ దోడువారు

      చిలగడంబులమళ్ళఁ • జేతులతో నిండు | బుడ్లతో దొణదొణ • బోయువారు

      నిమ్మ నారింజ దా • నిమ్మచెట్ల కుదుళ్ల | నుం బేడపెంటల • నునుచువారు

      ఆకుకూరలఁ గల్పు లేకుండఁ దివిచి కాఁ | డలఁ బచ్చపురువుల దులుపువారు


తే.గీ. పెద్దబెండలమోళ్ళను • బీకు వారు | కాకరలకును బందిళ్ళు • కట్టువారు 

      మార్గశీర్ష మహాలక్ష్మి • మందిరంబు | పగిది నలరారు నల్లూరు పల్లెటూరు.


సీ.   చెలగి కళ్ళముల గింజలు మేసి ప్రాఁజింత | తొరడుల గుబగుబల్ • నెఱపు గువ్వ 

      కట్టానఁ జని గంటె • కంకి నోటనుబెట్టి | వినువీధిఁ గిలకిల • యనెడు చిలుక

      చెంగావి పెనురావి • చివురునిండుగ మెక్కి | కూకూయనెడి మద • కోకిలంబు

      పొదలలో మెదలు లేఁ బురువుల సాపడి | చెట్టెక్కి గుమ్మను • జెముడుకాకి


తే.గీ. కదసి వరిచేలలో గూళ్ళు • గట్టి పెలుచ | బలిసి నటనంబుగా వించు • బరతపిట్ట

      గలిగి జనులకు శ్రవణసౌఖ్యప్రదంబు | పగిది దనరారు నల్లూరు • పల్లెటూరు ||


సీ.   పొదలపైనీలాలు  బోలు పరింగపం | డ్లకు జేయిసొన్పు బిడ్డలునుగల్గి

      పొలములో గొంతెత్తి • పొలిపొలియో యంచు | వరికుప్పనూర్చుపాలెరులుగల్గి

